
Diskou Anbasadè Merten  
4 jiyè 

Nan rezidans Anbasadè-a

Monsieur le Premier Ministre
Madame la Première Dame
Mesdames, Messieurs,  les Membres du Parlement
Mesdames, Messieurs,  les ministres
Mesdames et Messieurs, 
Chers amis,

C’est un plaisir de prendre la parole devant vous ce soir. 

J’allais délivrer ce discours en Français.  Et je veux garantir à tous que je 
peux parler Français.  Toutefois, je préfère le Créole, car bientôt, j’aurais peu 
d’occasions de l’utiliser.  Au fait, récemment, quelqu’un m’a dit que selon la 
rumeur qui circule je serais un citoyen haïtien parce que je parle Créole et que je 
suis né à St. Louis.  Et au fait, je dois faire un aveu complet;  je suis bien né à St. 
Louis…. Le  St. Louis, dans le Missouri.  Pas le St. Louis du Sud.  Vous avez 
entendu quelque chose de similaire auparavant, mais le voilà encore: Je ne suis pas 
Haïtien.  Je suis Américain.  

Mwen te enplike nan peyi Dayiti depi lane 1987 lè Depatman Deta-a te voye 
mwen vin travay nan peyi-a.  Sa fè 25 lane depi map fè rantre soti nan travay an 
Ayiti.  25 lane depi mwen tap akonpaye pèp ayisyen-an nan tranblemandetè, nan 
gwo misyon imanitè, twa koudeta, de siklòn, yon anbago, e pou pi piti kat 
eleksyon.   Mwen te kòmanse travay nan Anbasad-la nan pi piti pozisyon-an 
tankou vis konsil;  mwen te tounen travay nan yon nivo mwayen kòm konseye pou 
zafè ekonomik, e mwen te tounen kòm Anbasadè.   Map onèt avèk nou.  Nan lane 
1987, lè yo te anonse’m mwen ta pral vin travay an Ayiti, kè mwen pat twò kontan.  
Men depi lè pye’m te touche tè sa-a, madanm mwen ak fanmi’m te tonbe damou 
pou Ayiti  e  nou te chwazi pou retounen pou travay, osinon pou vin pase vakans.   

Mwen te rantre kòm Anbasadè nan lane 2009.  Lè sa-a, Ayiti sanble li tap 
avanse lantman, men pozitivman.  Men tranblemandetè-a te vin pase.  Pòtoprens 
nou tout te konnen-an pa ekziste ankò.  Tankou anpil Ayisyen, mwen gen nostalji     
tou sa ki te reprezante Pòtoprens.  Mwen sonje Cathédrale-la, Palais National, 
Palais des Cinq Ministères, e Grand’ Rue-a  avèk akad li-yo.  Mwen gen nostalji 

anpil lòt bagay ankò.  E menm jan avèk anpil nan nou, mwen sonje zanmi-yo ki 
mouri nan trajedi sa-a.  

Mwen fyè de travay militè ameriken-yo ak ajans sivil-yo te fè pou vin pote 
sekou an Ayiti.  Mwen fyè de chak grenn sitwayen ak tout òganizasyon 
endepandan ki te vin ede tou. Chak gwoup te jwe yon gwo wòl nan sitiyasyon sila-
a.  Mwen konnen gen anpil nan nou isit la ki te fè de aksyon ewoyik pou sove lavi 
zanmi ak fanmi. Mwen konnen sa te mande anpil kouraj pou rekonstwi kay ak 
biznis-nou.  Pou tout bagay sa yo, mwen ta renmen fè nou konnen ke mwen gen 
anpil respè pou nou. 

Mwen ta renmen di nou ke malgre tranblemandetè-a, e malgre tout sa li kite 
dèyè, fòk nou di tèt-nou ke Ayiti pa tranblemandetè.  Lè yap pale de Ayiti, se pa 
imaj katastwòf ki pou nan tèt nou.  Ayiti se yon bèl peyi. Ayiti se bèl plaj.  Ayiti se 
bèl atizana.  Bèl penti.  Ayiti se kreyativite.  Ayiti se bon mizik.  Bonjan mizik 
twoubadou, racines  – ak mizik mwen pi renmen-an ki se bonjan konpa.  Ayiti se 
machann bale ak medam-yo kap van bèl fwi.  Ayiti se diri ak pwa, pikliz, griyo, ak 
pwason gwo sèl.  Ayiti se yon peyi ki gen fyète pou bèl istwa li genyen.  Yon listwa 
kote chak fwa li sonje batay li te mennen pou lendepandans-li, ki pèmèt Ayiti 
jwenn kouraj pou li simonte difikilte-yo jodi-a.  Mwen konnen sa ka fèt e ke sa ap 
fèt kounye-a menm. 

Lè yap pale de mwen, mwen pa ta renmen yo pale de «Anbasadè ameriken 
ki te ede nou nan tranblemandetè-a».  Mwen ta renmen yo pale pito de Anbasadè 
ameriken «ki te travay ak nou-an nan tèt kole nan jefò ki tap fèt pou peyi-a 
dekole». 

An 2009, lè mwen te premye pran lapawòl devan nou kòm Anbasadè, mwen 
te pale de enpòtans respè, patenarya, ak responsabilite nan apwòch travay-nou ak 
peyi Dayiti.  Tout ekip Anbasad-la ansanm avèk mwen te toujou respekte valè sila-
yo nan travay nou, e sa te ede poze yon baz solid ki te pèmèt nou reyalize anpil 
bagay.  Nan sens respè, patenarya, ak responsabilite mwen ta renmen raple tout 
moun ke peyi nou yo se vwazen e relasyon nou yo te enpòtan depi lontan. Fòk 
ameriken yo songe gwo wòl Ayisyen te jwe nan ede nou pran lendepandans nou 
tankou lè yo te ede nou goumen kont Anglè-yo nan batay Savannah.  Ayisyen ki 
rantre legalman Ozetazini te vin anrichi kominote nou yo ak kilti nou an.  E pa 
sèlman pandan 50 dènye lane ki te pase-yo, men depi lontan.  Nap di mèsi a pent 
natiralist Jean-Jacques Audubon, pa egzanp. 

Peyi Etazini angaje’l pou ede pèp ayisyen ak gouvènman ayisyen-an reyalize 
vizyon yo genyen pou yon peyi pi pwospè.  Kounye-a, nou konsantre èd nap bay 

pou devlopman nan kat sektè ki se: gouvènans ak etadedwa, agrikilti, enfrastrikti 
ak lasante. Nou akonpli anpil bagay.  Pwogram nou yo ap ede fòme polisye; nou 
ede ogmante pwodiksyon agrikòl-la; nou ede pote pi bon sitiyasyon lasante pou 
Ayisyen, e dènyèman nou te siyen kontra pou yon gwo pwojè konstriksyon lojman.  
Nou kwè ke pwojè ak pwogram sila yo pral ede peyi Dayiti mete baz pou plis 
devlopman toujou. 

Gouvènman ameriken fyè de kontribisyon nap pote nan peyi-a.  Men jan 
mwen toujou di li, se pa sèlman èd Ayiti bezwen.  Bonjan chanjman ki ka 
transfòme peyi-a, se sèlman envestisman sektè prive ayisyen-an ak etranje ki ka 
pote li.  Se envestisman sèlman ki ka kreye djòb Ayisyen bezwen. Se envestisman 
sèlman ki ka ede rantre lajan taks leta ayisyen bezwen.  Lè moun yo gen travay, yo 
gen diyite paske se yo menm kap okipe fanmi-yo.  Yo gen libète pou yo fè chwa 
pou tèt-yo.  Se menm jan lè gouvènman-an rantre plis taks, li ka finanse pi bon 
lekòl, pi bon lopital, pi bon wout, ak mete plis polisye ki pi byen ekipe pou bay 
sekirite nan lari peyi Dayiti.  

Gen devlopman ki ankourajan. Kontrisksyon Pak Endistryèl Karakòl la 
prèske fini nan Nò peyi Dayiti.  Pak Endistryèl sila-a demare ak 78 milyon dola 
envestisman Konpayi Koreyen Sae-A Co., e li gen kapasite pou li kreye plis pase 
60 mil djòb.  Nan mwa desanm ki te pase-a, chèn otèl entènasyonal Marriott te 
anonse li pral konstwi yon nouvo otèl nan Pòtoprens.  Daprè rapò yo, Ayiti te gen 
yon ogmantasyon de 21% nan envestisman ki te sòti dirèkteman aletranje pandan 
lane 2010-la.  Plis pase 2 lane aprè tranblemandetè-a, nou konstate toujou gen anpil 
detèminasyon ak bòn volonte deyò-a.  Se tout tan konpayi kap chache òpotinite an 
Ayiti ap voye mande nou enfòmasyon – e konpayi sila yo ta renmen vini pou yon 
sèl rezon: paske se Ayiti.  

Men fòk nou klè.  Senpati se pa yon estrateji pou atire biznis.  Pou Ayiti ka 
sezi opòtinite moman istorik sila-a, fòk li fè gwo refòm ki pral redwi kou yo nan 
kesyon kreye biznis nan peyi-a, pou atire envestisman lokal ak entènasyonal. 

Peyi Dayiti nan yon moman detèminan.  Pou sa mwen wè, mwen ka di 
mwen gen anpil espwa pou Ayiti.  Mwen kwè nou bezwen raple nou ke gen anpil 
bon bagay ki te akonpli nan katòz mwa ki sot pase-yo.  E gen anpil bon bagay kap 
kontinye fèt.  Anpil timoun te gen chans pou ale lekòl ane sa-a pou premye fwa; 
nou gen yon prezidan nan kou kasasyon-an;  Pak Endistryèl Karakòl-la ki se pi 
gwo pak nan Karayib-la ap konstwi;  Channmas, Plas Bwaye ak Plas Senpyè 
retounen louvri pou tout moun nan Pòtoprens; e kounye-a, se pi piti pase kat san 
mil moun sèlman ki anba tant; yap rekonstwi ayopò-a; amandman-yo pibliye; 

Konsèy Siperyè Pouvwa Jidisyè-a te enstale; e nou sou wout pou òganize 
eleksyon-yo tou.  Gen moun ki renmen pale de aspè negatif yo, men gen yon 
reyalite-wi!  Peyi-a ap dekole kounye-a menm!

Map prepare pou’m kite Ayiti, men mwen konnen ke travay nou menm nan 
Anbasad-la ap fè pral ede anpil nan poze baz pou yon peyi pi djanm, pi pwospè.  
Mwen fyè de travay nap fè pa bò isit.  Men map tann moman kote Ayiti pap gen 
bezwen èd pou devlopman ankò, moman kote nou ka di nap fèmen misyon USAID 
an Ayiti.   Lè jou sa-a rive, nap konnen ke politik nou te aplike yo te gen siksè. 

Pou fini, mwen ta renmen di nou, pou sa ki konsène mwen, vin sèvi nan peyi 
Dayiti kòm Anbasadè se yon rèv ki te tounen reyalite.  Mwen sonje an 1988 mwen 
te vini nan yon resepsyon isit la menm nan rezidans sila-a, e mwen te panse «Sa 
tap bon wi si mwen ta tounen isit la kòm Anbasadè yon jou!»  E byen rèv sila-a te 
tounen reyalite.  Se tou sa mwen te espere e mwen jwenn plis ke sa mwen te 
espere.  Mwen te gen anpil chans pou mwen travay avèk nou tout pandan 25 lane 
ki te pase-yo, e mwen vle di nou map sonje nou anpil.  Mwen ta renmen pran ti 
moman sa-a pou mwen remèsye tout zanmi Ayisyen nou yo  –  Nou konnen tèt nou 
- pou genewozite nou te ban nou pandan 25 lane sila yo. Se nou menm ki fè nou 
toujou vle retounen nan peyi-a ! 

Finalman, fòk mwen fè tout moun sonje ke bèl vwayaj-la pwal fèt! dekolaj-
la fèk kòmanse.  Mwen ta vle swete bon vwayaj!

Vive Haiti et Vive la coopération Haitiano-américaine! 

Mèsi anpil. 

